
Vendim nr. 249 datë 09.11.2017
Kolegji i Gjykatës Kushtetuese të Republikës së Shqipërisë, i përbërë nga:

Bashkim Dedja,
Kryetar   i   Gjykatës  Kushtetuese

Fatos Lulo,

Anëtar    i        “             “

Fatmir Hoxha,

Anëtar    i        “             “

në datën 09.11.2017 mori në shqyrtim paraprak kërkesën me nr.249 Akti, që i përket:
KËRKUESE: 

LULJETA XHEMALI (MUSAKA)
SubjektE TË interesuarA:





Arben Musaka

Agjencia e legalizimit, urbanizimit dhe integrimit të zonave/ndërtimeve informale, dega tiranë

OBJEKTI:

Shfuqizimi si të papajtueshme me Kushtetutën e Republikës së Shqipërisë i vendimeve nr.1383, datë 12.06.2013 të Gjykatës së Apelit Tiranë; nr.00-2017-84 (47), datë 14.02.2017 të Kolegjit Administrativ të Gjykatës së Lartë.

BAZA LIGJORE:
Nenet 42, 131/1/f dhe 134/1/i të Kushtetutës së Republikës së Shqipërisë; neni 6 i Konventës Europiane për të Drejtat e Njeriut; nenet 71 e vijues të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.

Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I
1. Nga materialet bashkëlidhur kërkesës rezulton se subjekti i interesuar Arben Musaka ka paraqitur në Gjykatën e Rrethit Gjyqësor Tiranë padi me objekt vërtetimin e faktit juridik të ndërtimit pa leje të banesës private nr.131/1, pavërtetësinë e vetëdeklarimit të kërkueses në zyrën e ALUIZNI-it lidhur me këtë pronë dhe detyrimin për të njohur subjektin e interesuar si të vetmin vetëdeklarues, me palë të paditur kërkuesen.
2. Gjykata e Rrethit Gjyqësor Tiranë, me vendimin nr.9675, datë 17.10.2012, ka vendosur rrëzimin e kërkesëpadisë.
3. Gjykata e Apelit Tiranë, me vendimin nr.1383, datë 12.06.2013, ka vendosur ndryshimin e vendimit nr.9675, datë 17.10.2012 të Gjykatës së Rrethit Gjyqësor Tiranë, duke pranuar padinë.
4. Kolegji Administrativ i Gjykatës së Lartë, me vendimin nr.00-2017-84 (47), datë 14.02.2017, ka vendosur lënien në fuqi të vendimit nr.1383, datë 12.06.2013 të Gjykatës së Apelit Tiranë lidhur me detyrimin e zyrës së ALUIZN-it për të njohur subjektin e interesuar si të vetmin deklarues për banesën nr.131/1, Tiranë, prishjen e vendimit në lidhje me kërkimin për të njohur pronar subjektin e interesuar dhe pushimin e gjykimit për këtë pjesë.
II
5. Kërkuesi i është drejtuar Gjykatës Kushtetuese për shfuqizimin si të papajtueshme me Kushtetutën të vendimeve objekt kërkese, duke parashtruar si vijon:

5.1.
Gjykatat nëpërmjet vendimeve të tyre kanë cenuar të drejtën e pronës, garantuar në nenin 42 të Kushtetutës.

5.2.
Gjykata e Apelit Tiranë dhe Gjykata e Lartë kanë cenuar parimin e arsyetimit të vendimit gjyqësor, pasi kanë zbatuar gabim ligjin për legalizimet, si dhe nuk kanë argumentuar drejt provat e administruara.

5.3.
Gjykata e Apelit Tiranë nuk ka hetuar drejt për të saktësuar se cili ishte investuesi dhe ndërtuesi i apartamentit.
III
Vlerësimi i Kolegjit
Për legjitimimin e kërkueses
6. Kolegji vlerëson se kërkuesja legjitimohet ratione personae, bazuar në nenet 131/1/f dhe 134/1/i të Kushtetutës së Republikës së Shqipërisë. 

7. Në lidhje me legjitimimin ratione temporis, bazuar në nenin 71/a, pika 1/b, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, afati për paraqitjen e ankimit kushtetues individual është 4 muaj nga konstatimi i cenimit. Kolegji konstaton se kërkuesja nuk legjitimohet ratione temporis, pasi vendimi i Gjykatës së Lartë objekt kundërshtimi në Gjykatën Kushtetuese mban datën 14.02.2017, ndërsa kërkesa është depozituar në datën 10.07.2017.
8. Në përfundim, Kolegji çmon se kërkesa nuk i plotëson kriteret për të kaluar për shqyrtim në seancë plenare, pasi kërkuesja Luljeta Xhemali nuk legjitimohet ratione temporis.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të nenit 31/a, pika 2, shkronja “ç”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
· Moskalimin e çështjes për shqyrtim në seancë plenare.
1
PAGE  
3

